
31

E ligge atre de musco, atre ëan vestie

De ciante rampicanti e parassite;

E veddeivi spuntâ d’in mezo a-e prie

D’erbe, lappoe e spinoîn specie infinite,

Che fra mezo gh’aveivan investie

E reixe e e barbe, vinta a lotta e a lite;

Li gh’ëan armoin e muie e ô limonetto,

Erba spâ e erba stella e erba a spaghetto.


32

Da questi schêuggi, dove a fantaxia

A trovava materia de diletti,

Benchè sarvæghi e rûsteghi, per via

De varii comodiscimi strazetti,

Quæxi tûtti tracciæ ne-a stessa pria

O lisci e cen o a moddo de scainetti,

Se montava a godî uña nêuva scena

Grande e sûblime e a-ô tempo stesso amena.


33

Aveiva ô tristo Genio co-a funesta

So potente magia formôu in quello

Angolo uña magnifica foresta

De vergini foreste in sciö modello:

L’ëa l’intresso e ô disordine de questa

Mille votte de l’ordine ciù bello:

L’irregolaritæ a l’ëa ciù graziosa,

Che a scimmetria ciù esatta e rigorosa.


34

Paiva che avesse ô caxo a preminenza

Sorve ô calcolo e ô mæximo giudizio;

E paiva ciù feliçe a negligenza,

Che l’industria, che ô studio e l’artifizio:

Là gh’ëa uña confuxion ch’a paiva senza

Descapito do gûsto e pregiudizio;

Ghe regnava ûn insemme a l’êuggio e a mente

Spettacolo grandioso e sorprendente.

